
ARHOLIAD AELODAETH GYFLAWN
5 Hydref 2019
PAPUR 2

Cyfieithu o’r Gymraeg i’r Saesneg

Hyd yr arholiad: 2 awr a 5 munud*

Ydych chi wedi cael y papur cywir?
* Cewch 5 munud ar ddechrau’r arholiad i ddarllen y papur.  Ni chewch ddechrau teipio’ch cyfieithiad yn ystod y cyfnod hwn.

Ffynonellau’r darnau:
Darn 1 – addasiad o erthygl yn Barn
Darn 2 – addasiad o bennod 11 yn Ar Drywydd Niclas y Glais - Hefin Wyn
Rhaid dilyn unrhyw gyfarwyddiadau sydd ar y papur.
Mae 5 tudalen i’r papur hwn gan gynnwys y dudalen hon.

Carai’r Bwrdd Arholi bwysleisio bod croeso i ymgeiswyr ychwanegu troednodiadau at eu gwaith, boed hynny i dynnu sylw at dermau y byddent fel arfer yn eu gwirio ar y we, neu i amlygu unrhyw elfen arall lle teimlir y byddai eglurhad ar y cyfieithiad a ddefnyddiwyd yn fuddiol.  Yn naturiol, gan fod amser yn brin, disgwylir i unrhyw droednodiadau a ychwanegir fod yn gryno ac yn bwrpasol.

PAPUR 2 CYFLAWN – CYFIEITHU O’R GYMRAEG I’R SAESNEG

Darn 1

Fe fûm heibio lawer gwaith, heb erioed droi trwyn y beic i fyny at y tŷ fferm hardd a’r winllan oddi tano.  Felly, fedra’i ddim honni i mi ddilyn datblygiad gwinoedd Llanerch, ym Mro Morgannwg, yn fanwl dros y blynyddoedd.  Roedd hi’n bryd unioni’r cam hwnnw gyda thaith o amgylch y winllan, a the prynhawn i’w dilyn. 

Mae’r winllan ymysg yr hynaf yng Nghymru, ond fel yn achos y rhan fwyaf o winllannoedd Cymru, grawnwin yr Almaen a geir yma’n bennaf – rhai sydd wedi’u croesi â’i gilydd er mwyn gwrthsefyll tywydd oer y gaeaf ac aeddfedu’n weddol gynnar yn y tymor, fel nad yw glaw yr hydref yn tarfu ar y cnwd. 

Yn wreiddiol, roedd y gwin yn cael ei wneud a’i botelu ar y safle, ond mae hynny bellach wedi mynd yn ormod o waith i fusnes bach ei gyflawni i safon uchel, a’r galw am y gwin yn cynyddu. 

Cynhyrchir dau win gwyn llonydd, rosé a dau win pefriog.  Ar y daith flasu, fe gewch roi cynnig ar y dau win llonydd a’r rosé, ac fe lenwir eich gwydr at yr ymyl!  Mae’r sychaf yn win aromatig, gyda blas ysgawen a grawnffrwyth arno.  Gwin hafaidd ydyw, yn well ar ei ben ei hun nag efo bwyd, er bod awgrym y gallai baru efo bwyd Asiaidd.  Mae’r ail win gwyn yn lled-felys, ond mae’n dal i ochri mwy tuag at y sych i ’nhaflod i. 

Fe gafwyd y gwinoedd pefriog gyda’r te prynhawn, ac mae’r rhain yn gam i fyny o ran safon.  Cynnyrch niche yw’r rhain mewn gwirionedd, gan fod gwin Cymreig yn dal yn anarferol, ac ychydig iawn ohono’n cael ei gynhyrchu.  Yn wir, sail model busnes Llanerch yw mai yno’n unig y gallwch ei brynu, ond fe hoffwn innau weld modd i’r byd ehangach gael blas ar y cynnyrch. 
PAPUR 2 CYFLAWN – CYFIEITHU O’R GYMRAEG I’R SAESNEG
Darn 2

Cyntefig oedd cyflwr deintydda yn y 1920au.  Er ei bod yn ofynnol dilyn cwrs a chofrestru fel deintydd i fod yn rhan o’r proffesiwn, roedd yn bosib i unrhyw berson ei sefydlu ei hun fel tynnwr dannedd ar yr amod nad oedd ganddo’r hawl i’w alw ei hun yn ddeintydd.  Byddai’n derbyn rhywfaint o hyfforddiant o dan law deintydd cofrestredig.  Dyna ddigwyddodd i Niclas wrth iddo fanteisio ar ei gyfeillgarwch ag Ernest Williams yn Aberpennar.  Mae’n rhaid ei fod yn ei gweld hi’n mynd yn gyfyng arno fel gweinidog o ran bodloni dymuniadau ei braidd.  Trwy fod yn dynnwr dannedd ni fyddai’n atebol i’r un cyflogwr.  A thrwy fod yn dynnwr dannedd crwydrol gallai gyfuno’r gwasanaeth a’i ysfa genhadol i hyrwyddo achos sosialaeth. 

Mater o ddioddef y ddannodd oedd hi i’r mwyafrif a defnyddio meddyginiaethau megis clofsen neu joien o faco i leddfu’r boen.  Pan âi i’r pen ar y dioddefwr gellid gofyn i fwtsiwr neu of dynnu’r dant.  Pinswrn a nerth bôn braich gyda phenglin ar yr ysgyfaint oedd hi gan amlaf.  Amrwd a dweud y lleiaf.  Doedd hylendid ddim ynddi.  Gwaed amdani.  Ac mae’r straeon am Niclas o fewn y traddodiad hwn yn lleng.  Yn y dyddiau cynnar dywedid y byddai wastad yn cario dau binswrn – un i dynnu dannedd a’r llall yn efail i dorri cnau.  Fyddai’n ddim iddo waredu gwas ffarm o’i boen trwy ei roi i orwedd ym môn clawdd a thynnu.  Dim un math o anesthetig. 

Symudodd i Aberystwyth yn 1921, o bosib oherwydd ei fod yn gweld y dref yn ganolog er mwyn medru parhau i deithio i’r de a’r gogledd yn ôl y gofyn i ddarlithio, i annerch a phregethu, gan gynnig ei wasanaeth fel tynnwr dannedd yr un pryd.  Ymddengys bod i’r swydd yr un bri ag oedd i laddwr moch. 

Y DARN I’W GYFIEITHU CYN YR ARHOLIAD
Cyfieithu o’r Gymraeg i’r Saesneg
Ffynhonnell y darn:

Addasiad o ran o bennod gyntaf Colli’r Hogiau gan Alan Llwyd.

CYFIEITHU O’R GYMRAEG I’R SAESNEG
Daeth y rhyfel yn ddisymwth.  Ni ddisgwyliai fawr neb iddo ddigwydd, ac yn sicr, roedd Prydain ymhell o fod yn barod amdano.  Roedd bygythiad rhyfel wedi bod yn cyniwair drwy Ewrop ers rhyw bymtheng mlynedd, ond bygythiad ydoedd, nid gwir bosibiliad.  Ac eto, roedd dwy ergyd o wn gan fyfyriwr ifanc penboeth yn un o wledydd pellennig y Balcanau yn ddigon i yrru’r byd yn wenfflam.  Heriodd y bachgen hwnnw ymerodraeth gyfan.  Cyfandir o ymerodraethau mawrion oedd cyfandir Ewrop ym 1914, a gwe gymhleth, fregus oedd y we a ddaliai wledydd Ewrop ynghyd.  Roedd y we honno yn dynn gan densiwn, a gallai un cyffyrddiad ysgafn siglo’r we gyfan a pheri iddi chwalu’n chwilfriw.  Ergydion y myfyriwr penboeth oedd y rhwyg cyntaf yn y we. 

Prin y gallai neb yng Nghymru ragweld y byddai llofruddio Franz Ferdinand yn effeithio ar Ewrop gyfan, heb sôn am esgor ar y rhyfel mwyaf erioed yn holl hanes y ddynoliaeth, ond yn fuan daeth yn amlwg y byddai Prydain yn cael ei sugno i ganol yr ymrafael oedd yn datblygu ar y cyfandir, a daeth gwrthdrawiad byd-eang yn anochel. 

Roedd mwyafrif llethol papurau newydd Cymru yn gryf o blaid y rhyfel, a châi’r lleisiau unigol a brotestiai eu boddi gan y torfeydd croch oedd yn daer eu cefnogaeth.  Gwyddai’r Cymro, fodd bynnag, mai’r dosbarth gweithiol a aberthid wrth y miloedd ymhob rhyfel, ac y golygai hynny y byddai miloedd o wragedd a mamau ledled Ewrop yn gorfod ymlafnio i gadw’r blaidd o’r drws. 

Trawodd y newyddion fod Prydain wedi cyhoeddi rhyfel yn erbyn yr Almaen wahanol rannau o Gymru mewn gwahanol ffyrdd.  Roedd yr ymateb yn pendilio rhwng dryswch a difaterwch, rhwng gwladgarwch a gochelgarwch, rhwng brwdfrydedd a braw.  Ni allai neb broffwydo’r dyfodol.  Ni allai neb ragweld mai’r Awst braf hwnnw oedd haf olaf yr he
Cyflawn – 5 Hydref 2019

